
Temo, che figgio d’un mainâ zeneize

O seguiva l'Eroe da zovenetto

Sempre in tutte e so corse e ne-e so impreise

Fedele e affezionôu, comme un cagnetto,

Sempre pronto a-ô servixo e a-e so difeise;

Figgiêu d’animo allegro e de chêu sccetto

Robusto, intelligente, asperto, ardio

De dexe anni cö stesso ô l’ëa zà in gïo.

Nell’atra lancia chinôu zù dä Pinta

Stava Alonzo, anche lô cö gran stendardo,

Dove a coroña regia a l’ëa dipinta:

Persoña ô l’ëa de credito e riguardo,

E de casa richiscirna e distinta;

E se veddeiva a-ô so contegno e a-ô sguardo

E a sommiscion da truppa e di mainæ,

Che ne-a Pinta ô l’ëa ô primmo in dignitæ.

Un nomme aviæ questo marin ardio

Da poeî forse stâ a pao de Vasco Gama

Pe aveî tanto in so parte contribuio

A-a gran scoverta de isoe de Bahama;

Ma un grave errô, do quæ ô no s’è pentio,

Eternamente ô l’oscûrò a so fama:

Ne-a memoia di posteri de tracce

Profonde lascian di grandi ommi e macce.

Ghe stava a fianco Diego de Fernando

Fræ maggiô, de Filippa unico frûto,

Ch’ô l'ea stæto da-ô poæ misso a-ô comando

Do squaddròn, che in sciä Pinta ö l’ea conduto;

Pægio e degno do fræ ô s’andò mostrando

Comme lê valoroso e risolûto,

Forse ciû forte e d’aia ciù virile,

Un pö meno però destro e gentile.

